
交骨不開
  交骨不開須細審，或因不足或初胎，總宜開骨通陰氣，佛手龜板婦髮灰，若因不足加參妙，一服能令骨立開。
〔註〕：
   產婦交骨不開，有因氣血不足者，有因初次胎產者，二者均宜用開骨散，通其陰氣。其方即佛手散加敗龜板、與生過子女婦人頭髮也。
   氣血不足者，加人參服之，可使其骨立開。

盤腸生
  盤腸未產腸先出，已產嬰兒腸不收，頂貼萆麻服升補，腸乾潤以奶酥油。
〔註〕：
   妊娠婦人有盤腸生者，臨產之時其腸先拖出，及兒已產下其腸有仍不收者。須以萆麻仁搗爛，貼於頂心。
   內服升補之劑，如補中益氣湯，或八珍十全大補等湯，加升麻以升補之，其腸自收矣！
《補中益氣湯、十全大補湯。方俱見首卷》

難產
  難產之由不一端，胎前安逸過貪眠，驚恐氣怯用力早，胞破血壅血漿乾。
〔註〕：
   妊娠難產之由，非只一端，或胎前喜安逸，不耐勞碌，或過貪眠睡，皆令氣滯難產。
   或臨產驚恐氣怯，或用力太早，則產母困乏難產。或胞傷血出，血壅產路。或胞漿破早，漿血乾枯，皆足以致難產，臨證之工不可不審也。
